
Sa aking pag-aaral at pagkatuto
Limang pandama ang mga katulong ko.
Paningin, pandinig, pansalat, pang-amoy at panlasa,
Araw-araw sa kanila ako umaasa.

Ang aking paningin ay mahalaga sa akin.
Ginagamit ko ito sa halos lahat ng gawain.
Gamit ang mga mata, ako ay nakakikita
Sari-saring hugis, matitingkad na kulay, 
Kagandahan ng galaw at marami pang iba.

Aking pandinig binibigyan ko ng pansin.
Ingay sa kapaligiran ay kaya kong alamin.
Gamit ang aking dalawang tainga
Alam ko kung maingay o tahimik na.
Napakikinggan ko bawat tunog at tinig,
Bawat awit at huni, tono at himig.

Kung pagkain naman ang hanap ko,
Gagamitin ko ang pandama na ito.
Sa aking pandama na panlasa,
Ang dila kong pula ang bida.
Dila ko’y magsasabi kung ang aking kinain
Ay matamis, maalat, mapait o maasim.

Ang aking pang-amoy ay trabaho ng ilong
Sa pagbibigay ng babala, ito’y tumutulong.
Bagong luto na pagkain o sukang maasim,
Masangsang na basura o mabahong hininga,
Ang ilong ko at dalawang butas nito
Nalalanghap ang anumang baho at bango.

Ginagamit ko ang aking balat
Sa ika-limang pandama—ang pansalat.
Ito’y nagsasabi kung may makatí o masakit,
Kung ang panahon ay malamig o mainit.
Malambot, matigas, magaspang o makinis,
Alam ko ‘to dahil sa balat kong manipis.

Kay halaga ng limang pandama
Balat, ilong, dila, tainga, at mata.
Ang mga ito ay biyaya ng buhay
Kaya tamang pag-aalaga ay dapat ibigay. 

